Su dimonieddu de is seti barritas. 

Una noti unu, apustis de una pariga de oras chi si fiat dromiu, intendit cumenti unu afannu in piturras, cumenti unu pesu ca non ddu fadiat respirai, una opressioni ca non ddu fadiat chietai. Ma apenas si ndi scidat e oberrit is ogus bidit su dimonieddu de is seti berritas in pitzus de is piturras. A cussu puntu allònghiat sa manu ndi-ddu pigat una berrita e dda cuat in una pingiada niedda de fumu. 
Su dimonieddu ca teniat una manu bianca cumenti sa nii, timendi de s’imbrutai sa manu lìmpia, non circat nimancu de nci-dda stichì in sa pingiada bruta e aici su schisòrgiu abarrat a su sannori poita aici fiat stètiu destinau de su mortu chi dd’iat cuau innì.

Su schisòrgiu.

Unu in Tèmpiu, po mori de una gràtzia ca iat arriciu, iat fatu promissa de partetzipai a totus is missas ca iant a essi nau in su prugadòriu. Una noti, a sa una, intendit custu sonu de is campanas, si ndi pesat acoitendi, ascurtat beni e intendit ca su sonu arribàt pròpriu de su prugadòriu.
Intzandus si ndi pesat, oberrit s’enna e bidit s’altari cuncordau e su predi prontu po nai sa missa. Ma in beridadi cussa non fiat ora de nai missa, ma cussu chentza de nci pentzai s’acostat a s’altari a ascurtai sa missa chentza de nci pentzai.
Apenas chi acabat sa missa su predi si girat conca a s’òmini e ddi narat:
· [bookmark: _GoBack]Intra in sa sagrestia, oberri su guardaroba e piga-tì totu su chi bolis e chi agatas. 
E narendu cussu sparessit. Cuss’òmini, innantis de pigai sa cosa abarrat incantau, non sciat de cali parti incumentzai a pigai, ma apustis pentzendu chi podessit essi un’ànima bona ca dd’iat cumbidau a pigai, intrat in sagrestia e pigat totu su chi podit e agatat. 
De sa diri est devènniu arricu.


